
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
১৩৬
চীন ভ্রমণ।



এইরূপ ঘটে, এই আশঙ্কায় কন্যাসন্তান জন্মিলেই তাহার প্রাণ বিনষ্ট করা হয়। পিতামাতার সন্তানের উপর অসীম ক্ষমতা। জীবননাশ ও দানবিক্রয় সকলই করিতে পারেন। কোন কোন সহরের বাহিরে প্রকাণ্ড পুকুর দেখা যায়। তাহার জলে শিশুকন্যাকে প্রকাশ্যে ডুবাইয়া মারা হইত। আমাদের দেশেও অমন শিশুহত্যা(Infanticide) সেদিন অবধি প্রচলিত ছিল। লর্ড উইলিয়াম বেণ্টিঙ্ক শিশুহত্যা ও সতীদাহ এককালে রোধ করেন। ধর্ম্মের নামে কতই কদাচার সামাজিক আচার-ব্যবহার ঠাঁই পায়। কতই স্বার্থপর জঘন্য প্রথা এইরূপে ধর্ম্ম নামের চিরপবিত্রতা নষ্ট করে।

 হংকং ইংরাজরাজত্ব। এখানে ওসকল প্রথার লেশমাত্র নাই। এময় প্রভৃতি চীন-সম্রাটের রাজত্ব। তথায় এখনও কন্যা-হত্যা, সহমরণ, শিশুবিক্রয় ও লঘুপাপে অতি গুরুদণ্ড হইয়া থাকে। সন্তানের উপর পিতামাতার অসীম ক্ষমতা, -তাহাদের প্রাণবিনাশ ও তাহাদিগকে বিক্রয় প্রভৃতি তাঁহারাই করিতে পারেন। রাজ্যের রাজার ও তাহাতে দ্বিরুক্তি করিবার অধিকার নাই। দরিদ্র লোকেরা অনেক সময়ে বাজারে ছেলে-মেয়ে বিক্রয় করিতে আসে। আমি এ সকল স্বচক্ষে দেখি নাই। তবে ছেলে বিক্রয়ের যথার্থ ফটোগ্রাফ এময় সহরে দেখিয়াছি।

 আমাদের এই সকল কথা হইতেছিল, এমন সময়ে পাশের ঘরে একটা কচি ছেলের কান্না শুনা গেল। গৃহিণী এতক্ষণ আমাদের সঙ্গে অতি আগ্রহের সহিত কথাবার্ত্তা কহিতেছিলেন। কান্না শুনিবামাত্র তিনি তখনি ব্যস্ত হইয়া সেই দিকে ছুটিলেন, ও অল্পক্ষণ পরে পরিষ্কার পরিচ্ছন্ন পোষাক পরিহিত, মাথায় পাতলা লাল ফিতা বাধা একটিী ছয় মাসের দুগ্ধপোষ্য শিশু কোলে ক'রে আমাদের নিকটে ফিরিয়া আসিলেন।

 আমি ছোট ছেলে বড় ভালবাসি। সেই ছেলেটকে কোলে লইবার

